
Poštovani gospodine Guteres,

Obraćam Vam se u nadi da ćete imati razumijevanja za problem s kojim se susreće zajednica u kojoj živim, koji je mene lično pogodio, a svakodnevno pogađa djecu i odrasle širom svijeta.
Najprije želim da Vam opišem kako sam do prošle go dine provodila svoj ljetnji raspust. Svakog jutra bih se budila uz cvrkut ptica. Osjetila bih miris bakinih palačinki i na brzinu strčala niz strme stepenice, gdje bi me čekala baka i dvije čokoladice u njenim rukama. Jedna za mene, druga za moju sestru. Svakog jutra smo išle u šetnju, od jednog  kraja šume do drugog. Brale bismo cvijeće i čajeve: majčinu dušicu, jagorčevinu... S cvijećem u rukama bismo išle do izvora kojeg smo zvale “našim”. Pile smo s njega, umivale se i prskale. Obavezno smo nosile i flašicu i kući je vraćale punu, pa se izvorska voda pila tokom čitavog ljeta.
Međutim, prošlog ljeta se desilo nešto neočekivano. Radovala sam se našim ljetnjim ritualima, buđenju uz cvrkut ptica i mirisu i ukusu palačinki. Kao i svake godine, brale smo cvijeće i čajeve, ali kada smo došle do izvora, bio je neprepoznatljiv. Umjesto našeg izvora stajala je mala bara. Voda nije bila čista i po njoj su skakutale žabice. Nijesmo mogle ni da se umijemo, ni da se prskamo, a kamoli da je pijemo. Bila sam veoma tužna. Razmišljala   sam o tome kako će od sada izgledati naša jutra kod bake. Da li zaista više nećemo piti onu čistu, izvorsku vodu? Kada sam došla kući moja mama je začuđeno i razočarano gledala praznu bočicu za vodu. Navikla je da uvijek poslije doručka pijemo tu čuvenu izvorsku. Moj otac se bavi zaštitom životne sredine, pa mi je objasnio šta se zapravo izvoru dogodilo. Objasnio mi je što su to klimatske promjene i što se dešava sa prirodom zbog nesavjesnog ponašanja nas, ljudi. Bila sam prestravljena. Ako se to desilo izvoru, što će se desiti šumi, majčinoj dušici i jagorčevini? Zar nemaju pravo i moja djeca, djeca moje djece i njihova djeca da uživaju u istim ljepotama i ritualima? Mi ne smijemo sjedjeti prekrštenih ruku. Moramo nešto preduzeti. Otrčala sam u svoju sobu, upalila kompjuter i na internet ukucala: k-l-i-m-a-t-s-k-e p-r-o-m-j-e-n-e. Materijal do kojeg sam došla bio je strašan. Šume polako nestaju. Životinje gube svoje domove, staništa. Mnoge biljne vrste izumiru, a ljudima ponestaje čistog vazduha. Cijele večeri sam razmisljala. Moramo zajedničkim snagama pokrenuti vidljivu promjenu. I mi, djeca, moramo dati svoj doprinos.
Poštovani generalni sekretare, imam prijedlog. Predlažem da se proglasi “Dan dječije borbe protiv klimatskih promjena”. Toga dana su djeca dužna da se odreknu nekih svojih navika i urade nešto drugačije. Na primjer, da u školu idu pješke ili biciklom, kako bi automobil što manje zagađivao, da se odreknu mobilnih telefona i računara. Ujedno se ne bi koristili ni punjači za telefon. 
Mislim da bi tako shvatili da je moguć život bez igrica, fotografisanja, drustvenih mreža... Toga dana pošli bi na spavanje ranije, odmah po zalasku sunca i ne bi palili svjetlo pred spavanje. U dvorištu bi svi zasadili jednu biljku. Evo, ja bih prva zasadila majčinu dušicu, jer me podsjeća na baku, na naš izvor, na ljetnji raspust... Čak su mi i mama i tata obećali da bi toga dana na posao išli pješke.
             Ne znam da li bi ovo moglo da pomogne. Ipak se nadam da, ukoliko svi budemo razmišljali na ovaj način i damo svoj mali doprinos, uspjećemo da sačuvamo izvore da ne presuše i da budu čisti.


Šaljem Vam lijepe pozdrave,
                                                                                                       
Neda Stijepović

